
      Tarjei Vesaas

      Løynde eldars land

      Dikt

      Gyldendal

   
      I

   
      INNBYING

      
         
            Vil du gje meg handa ved månens skin,

            lauv du er –

            Under open himmel. Over open avgrunn.

            Som lauv

            er du og eg.

            Fort skjelvande,

            og fort borte.

            Kom –

         

      

   
      MORGONSONG VED TREET

      
         
            Frå dei yttarste kvistene

            strøymer angane,

            strøymer sorglaust ut i vinden

            som frå vakre hender.

            Fargeflekker lagar seg

            på alle tre

            i heite ynske,

            så fuglane i lufthavet svingar av,

            så dei ikkje kjem lenger

            for sin eigen frambrytande song.

            Kvinneleg frå øvst til nedst.

            Treet står nakent under borken

            og let sevjene sile.

            Frå marka går beiske kraftstrenger

            opp i den innarste søten.

            I mørke jordlag

            opnast nye brunnar utan stans

            for fjerne himmelkroner.

            Flød alle kjelder, flød.

            Drikk drikk, alt liv.

         

      

   
      STILL ER YTA

      
         
            Still er yta

            i eldars land,

            ingen ting viser,

            det er jamvekt alt.

            Men ting i gang

            i denne stund

            som heite ras

            i indre fjell.

            Dei veit det, dei få

            som har sett gjennom revnene

            og kjent heten slå.

            Menneske dregst til menneske

            i eldhunger over tusen mil

            – og er straks ikkje uvisse lenger,

            auga til auga

            og for einannen, om sanninga om

            eldens djup og eldars ville møte.

